
Azərbaycan Respublikası Nazirlər 
Kabinetinin “Baytarlıq məqsədləri üçün 
lazım olan narkotik vasitələrin, psixotrop 
maddələrin və onların prekursorlarının 
siyahısı və onlardan istifadə Qaydaları”nın 
təsdiq edilməsi barədə” 2006-cı il 5 iyun 
tarixli 136 nömrəli və “Azərbaycan Respub-
likasının ərazisindən tranzit keçən xəstənin 
müalicə məqsədilə narkotik vasitələr və 
psixotrop maddələr aparması Qaydası və 
onlardan istifadə miqdarı həddi”nin təsdiq 
edilməsi barədə” 2006-cı il 1 iyul tarixli 163 
nömrəli qərarlarında dəyişiklik edilməsi 
haqqında

 
Azərbaycan Respublikası Konstitusiyasının 

119-cu maddəsinin səkkizinci abzasını rəhbər 
tutaraq, Azərbaycan Respublikasının Nazirlər 
Kabineti qərara alır:

1. Azərbaycan Respublikası Nazirlər 
Kabinetinin 2006-cı il 5 iyun tarixli 136 nömrəli 
Qərarı (Azərbaycan Respublikasının Qanun-
vericilik Toplusu, 2006, № 6, maddə 564; 
2018, № 12 (II kitab), maddə 2721) ilə təsdiq 
edilmiş “Baytarlıq məqsədləri üçün lazım olan 
narkotik vasitələrin, psixotrop maddələrin və 
onların prekursorlarının siyahısı və onlardan 
istifadə Qaydaları”nın I hissəsində aşağıdakı 
dəyişikliklər edilsin:

1.1. 1.1-ci bənddə “Morfin və duzları” 
sözləri “Morfin (əsası və duzları)” sözləri ilə 
əvəz edilsin;

1.2. 1.3-cü bənddə “Omnopon” sözü 
 “Papaveratum (pantapon, omnopon)” sözləri 
ilə əvəz edilsin. 

2. Azərbaycan Respublikası Nazirlər 
Kabinetinin 2006-cı il 1 iyul tarixli 163 nömrəli 
Qərarı (Azərbaycan Respublikasının Qanunve-
ricilik Toplusu, 2006, № 7, maddə 631; 2010, 
№ 1, maddə 68) ilə təsdiq edilmiş “Azərbaycan 
Respublikasının ərazisindən tranzit keçən 
xəstənin müalicə məqsədilə narkotik vasitələr 
və psixotrop maddələr aparması  Qaydası  
və onlardan istifadə miqdarı həddi”nin  
II bölməsində aşağıdakı dəyişikliklər edilsin:

2.1. “1. Azərbaycan Respublikasının 
ərazisində dövriyyəsi məhdudlaşdırılmış 
 narkotik vasitələr”in “Adı” sütununda:

2.1.1. 5-ci bənddə “Kodein və duzları” 
sözləri “Kodein (əsası və duzları)” sözləri ilə 
əvəz edilsin;

2.1.2. 7-ci bənddə “Morfin və duzları” 
sözləri “Morfin (əsası və duzları)” sözləri ilə 
əvəz edilsin;

2.1.3. 8-ci bənddə “Para-fluorofentanil” sözləri 
“Para-flüorofentanil” sözləri ilə əvəz edilsin;

2.1.4. 11-ci bəndə “Papaveratum” sözün-
dən sonra “(pantapon, omnopon)” sözləri əlavə 
edilsin;

2.2. “3. Azərbaycan Respublikasının 
ərazisində dövriyyəsinə nəzarət edilən 
 psixotrop maddələr”in “Adı” sütununda:

2.2.1. 2-ci bənddə “Alprozolam” sözü 
 “Alprazolam” sözü ilə əvəz edilsin;

2.2.2. 4-cü bənddə “Amfepramon-Dietilp-
ropion” sözləri “Amfepramon (dietilpropion, 
fepranon)” sözləri ilə əvəz edilsin.

Əli ƏSƏDOV 
Azərbaycan Respublikasının Baş naziri

Azərbaycanın Baş prokurorunun 
rəhbərlik etdiyi nümayəndə heyəti 
Sankt-Peterburqa səfərə yola düşüb

Azərbaycan Respub-
likasının Baş proku-
roru Kamran Əliyevin 

rəhbərlik etdiyi nümayəndə 
heyəti Rusiya Federasiyası-
nın Baş Prokurorluğu, Av-
ropa Şurası və Beynəlxalq 
Prokurorlar Assosiasiya-
sının birgə təşkilatçılığı ilə 
iyulun 7-8-də keçiriləcək 
 Avropa prokurorluq orqan-
ları rəhbərlərinin konfran-
sında iştirak etmək üçün 
Rusiya Federasiyasının 
Sankt-Peterburq şəhərinə 
səfərə gedib.

Baş Prokurorluğun 
mətbuat xidmətindən 
AZƏRTAC-a bildiriblər ki, 
“Avropa İnsan Hüquqları 
Konvensiyanın tələbləri 
kontekstində fərdi hüquqlar 
və ictimai maraqların qorun-

masında prokurorluğun 
rolu” mövzusunda keçirilən 
konfrans çərçivəsində bir sıra 
xarici dövlətlərin Baş proku-
rorları və nüfuzlu beynəlxalq 

təşkilatların nümayəndələri 
ilə ikitərəfli və çoxtərəfli 
görüşlərin keçirilməsi 
nəzərdə tutulur.

Azərbaycanda koronavirus infeksiyasından 
daha 54 nəfər müalicə olunaraq sağalıb

Azərbaycan Respublikasında koronavirus infeksiyasından daha 54 nəfər 
müalicə olunaraq sağalıb, 127 yeni  yoluxma faktı qeydə alınıb.   

Nazirlər Kabineti yanında  operativ 
qərargahdan verilən məlumata görə, 
 COVID-19 üçün götürülən analiz nümunələri 
müsbət çıxmış 1 nəfər vəfat edib. 

Hazırkı dövrədək ölkəmizdə  336 min 684 
nəfərin koronavirus infeksiyasına yoluxması 
faktı müəyyən edilib. Onlardan 330 min 567 

nəfər müalicə olunaraq sağalıb, 4979 nəfər 
vəfat edib. Aktiv xəstə sayı 1138 nəfərdir.

Ötən müddət ərzində 3 milyon 813 min  
17 test aparılıb. Dünənki test sayı isə  
10025-dir. 

“Xalq qəzeti”

Parlamentlərarası əlaqələrin inkişaf 
perspektivləri müzakirə olunub

Tbilisidə səfərdə olan Azərbaycan Respublikasının mədəniyyət naziri 
Anar Kərimov iyulun 7-də Gürcüstan parlamentinin sədri Kaxa Kuçava 
ilə görüşüb. 

AZƏRTAC xəbər verir ki, görüşdə iki ölkə -
nin parlamentləri arasındakı əlaqələr, mədə-
niyyət, turizm və humanitar sahələrdə əmək-
daşlıq məsələləri diqqət mərkəzində olub.

Kaxa Kuçava Azərbaycanın mədəniyyət 
nazirinin Gürcüstana səfərini, xüsusilə 
də keçirilən görüşləri və müzakirə olunan 
məsələləri yüksək qiymətləndirib. Bildirib 
ki, bu cür səfərlər iki dost və qardaş ölkə 
olan Azərbaycan ilə Gürcüstan arasında 
strateji tərəfdaşlıq münasibətlərinin daha 

da möhkəmlənməsinə xidmət edir. Nazir 
Anar Kərimov Azərbaycanın  Gürcüstanla 
münasibətlərin bütün sahələrdə inkişafına 
böyük önəm verdiyini qeyd edib.

Görüşdə ölkələrimiz arasında əlaqələrin 
bütün sahələrdə inkişafının vacibliyi qeyd olu-
nub, qarşılıqlı maraq doğuran digər məsələlər 
ətrafında fikir mübadiləsi aparılıb.

Görüşdə Azərbaycanın Gürcüstandakı 
səfiri Faiq Quliyev və digər rəsmi şəxslər 
iştirak ediblər.

Xəzəryanı ölkələrin Baş prokurorları  
əməkdaşlığa dair bəyannamə imzalayıblar

Baş Prokurorluğun mətbuat 
xidmətindən bildiriblər ki, konfran-
sı açıq elan edən Rusiyanın Baş 
prokuroru İqor Krasnov Avropa İnsan 
hüquqları konvensiyasının tələbləri 
kontekstində fərdi hüquqların və 
ictimai maraqların müdafiəsində 
prokurorluğun rolu haqda məlumat 
verib. O, müasir dövrün çağırışlarına 
uyğun olaraq prokurorluq sisteminin 
inkişafı, insan hüquqlarının qorunma-
sında prokurorluğun rolu, mütəşəkkil 
cinayətkarlığa qarşı mübarizədə, 
o cümlədən kibercinayətkarlıq, 
rəqəmsal valyutalardan istifadə 
etməklə törədilən cinayətlər və digər 
sahələrdə prokurorluqlar arasın-
da çoxtərəfli əməkdaşlığın inkişaf 
etdirilməsinin vacibliyini vurğulayıb.

Həmin gün Azərbaycan, Rusiya, 
İran, Türkmənistan və Qazaxıstan 
Baş prokurorları tərəfindən Xəzər 
dənizində ətraf mühitin mühafizəsi və 
təbii resurslardan istifadə sahəsində 

əməkdaşlıq haqqında bəyannamə 
imzalanıb.

Bəyannamə Xəzər dənizi akvato-
riyasında beynəlxalq hüquq və ətraf 
mühitin mühafizəsi haqqında milli 
qanunvericiliyin icrası mexanizmlərini, 
habelə vətəndaşların ekoloji hüquq-
larının qorunması və müvafiq hüquq-
pozmalara qarşı preventiv kompleks 
tədbirlərin həyata keçirilməsini 
nəzərdə tutur.

Səfər çərçivəsində Baş prokuror 
Kamran Əliyev İran İslam Respublika-
sının Rusiyadakı səfiri Kazem Cəlali 
ilə görüşüb.

Baş prokuror otuz ilə yaxın dövrdə 
Ermənistan tərəfindən işğal altında 
saxlanılan Azərbaycanın beynəlxalq 
səviyyədə tanınmış ərazilərinin 
Azərbaycan Respublikasının Prezi-
denti, Müzəffər Ali Baş Komandan 
İlham Əliyevin rəhbərliyi ilə rəşadətli 
ordumuz tərəfindən azad  edildiyini, 
ölkəmizin beynəlxalq hüququn 

norma və prinsipləri çərçivəsində, o 
cümlədən BMT Təhlükəsizlik Şurası-
nın qətnamələrinə uyğun olaraq ərazi 
bütövlüyünü bərpa etdiyini bildirib.

Kazem Cəlali dost Azərbaycan 
dövlətini və xalqını tarixi qələbə 
münasibətilə təbrik edərək 
Azərbaycan-İran sərhədinin tam 
şəkildə bərpa olunduğunu da 
məmnuniyyətlə vurğulayıb.

Həmçinin ölkələrimiz  arasında 
hüquq-mühafizə sahəsində 
əməkdaşlıq, o cümlədən cinayət işləri 
üzrə hüquqi yardım və ekstradisiya 
məsələləri müzakirə olunub.

Nümayəndə heyətinin Rusiya 
Federasiyasına işgüzar səfəri davam 
edir.

AZƏRTAC

Hərbi cinayətlərdə ittiham olunan erməni  
hərbçilərlə bağlı növbəti məhkəmə iclası keçirilib

Birinci Qarabağ müharibəsi zamanı əsir götürülmüş 
azərbaycanlılara qarşı amansız işgəncələr verməkdə ittiham 
olunan erməni hərbçilər Mkrtiçyan Lüdvik Mkrtiçoviç və Xosrovyan 
Alyoşa Aramaisoviç ilə bağlı cinayət işi üzrə iyulun 7-də Yasamal 
Rayon Məhkəməsində növbəti məhkəmə iclası keçirilib. AZƏRTAC 
xəbər verir ki, ictimaiyyətə açıq və şəffaf şəkildə keçirilən 
məhkəmə iclasında media nümayəndələri, vətəndaş cəmiyyətinin 
təmsilçiləri iştirak ediblər.

Bakı Hərbi Məhkəməsinin  hakimi 
Elbəy Allahverdiyevin sədrliyi ilə 
keçirilən prosesdə təqsirləndirilən 
şəxslər hakimin, prokurorun və 
vəkillərin suallarını cavablandırıblar. 

Prosesdə təqsirləndirilən şəxslər 
silahlı birləşmənin tərkibində Qara-
bağda döyüşdüklərini bildiriblər.

Zərərçəkmiş Famil Əliyev qeyd 
edib ki, Lüdvik Mkrtiçyan və Alyoşa 
Xosrovyan müharibə başa çatandan 
sonra da erməni hərbi birləşmələrinin 
tərkibində olub və azərbaycanlı 
əsirlərə xüsusi işgəncələr verib, onları 
amansızlıqla döyüblər. Bu şəxsləri 
ermənilərin “ASALA”sı adlandırırdılar.

Zərərçəkmiş Cavid Hüseyn 
isə bildirib ki, 1995-ci ildə Şuşa 
həbsxanasında onun gözünün 
çıxarılmasında və azərbaycanlılara 
qarşı işgəncələr verilməsində Lüdvik 
Mkrtiçyan və Alyoşa Xosrovyan iştirak 
ediblər. 

Daha sonra prosesdə sənədlərin 
tədqiqi başlayıb.

Prosesin iyulun 14-də davam 
etdirilməsi qərara alınıb.

Xatırladaq ki, Azərbaycan 
Respublikasının Dağlıq Qarabağ 
bölgəsində qanunsuz fəaliyyət 
göstərən erməni separatçı  rejiminin 
silahlı birləşmələrinin üzvləri, 

Ermənistan Respublikasının 
vətəndaşları Mkrtiçyan Lüdvik Mkrti-
çoviç və Xosrovyan Alyoşa Aramai-
soviçin Azərbaycan Respublikasının 
işğal altında olmuş ərazilərində 
azərbaycanlılara qarşı törədilmiş 
sülh və insanlıq əleyhinə, müharibə 
cinayətləri törətməsi və digər fakt-
lara görə başlanmış cinayət işi üzrə 
təqsirləndirilirlər.

Lüdvik Mkrtiçyan və  Alyoşa 
Xosrovyanın azərbaycanlı 
əsirlərin və beynəlxalq  humanitar 
 hüquqla müdafiə olunan digər 
şəxslərin girov saxlanılması, 
 onlara işgəncə verilməsi, qəddar 
və  qeyri-insani rəftar edilməsi 
 faktları müəyyənləşdirilib.  İstintaqla 
müəyyən olunub ki, Ermənistan 
Respublikasının vətəndaşı  1969-cu 
il təvəllüdlü Lüdvik Mkrtiçyan 
Azərbaycan Respublikasının  Dağlıq 
 Qarabağ bölgəsində  yaşayan, 
habelə Ermənistandan gəlmiş millətçi 
ermənilərdən ibarət  yaradılmış 
silahlı qrupların fəaliyyətində  iştirak 
edib, onlarla qabaqcadan əlbir 
olan bir qrup şəxs halında cinayət 
əlaqəsinə girərək 1991-ci ilin iyu-
lunda Xocalı şəhəri yaxınlığındakı 
“Ballıca” adlandırılan meşədə girov 
götürülərək azadlığı qanunsuz olaraq 

məhdudlaşdırılmış Azərbaycan 
vətəndaşına, habelə 1999-cu il sent-
yabrın 13-də  Goranboy  rayonunun 
Tapqaraqoyunlu kəndi ərazisində 
girov götürülərək Ermənistan 
Respublikasının İrəvan şəhərinə 
gətirilmiş və həmin şəhərdə yerləşən 
hərbi hissələrin birində qanunsuz 
 saxlanılan mülki şəxsə Ermənistan 
xüsusi xidmət orqanlarının 
əməkdaşları tərəfindən sorğu-sual 
edilən  zaman tərcüməçi kimi iştirak 
edərkən işgəncə verib.

İstintaqla Lüdvik Mkrtiçyan 
tərəfindən daha 11 nəfər əsir götü-
rülmüş Azərbaycan vətəndaşının 
müxtəlif vaxtlarda Xocavənd və 
Ağdərə rayonları ərazisində, Şuşa 
həbsxanasında və Ermənistanın 
İrəvan şəhərində qanunsuz saxla-
nıldığı yerlərdə döyülərək müxtəlif 
xarakterli işgəncələrə məruz qaldığı 
və Müdafiə Nazirliyinin N saylı hərbi 
hissəsinin hərbi qulluqçusunun avto-
mat silahdan atəş açılaraq öldürüldü-
yü müəyyənləşdirilib.

Lüdvik Mkrtiçyan 2020-ci il oktyab-
rın 20-də Füzuli rayonunun Məlikcanlı 
kəndi ərazisində Azərbaycan Ordu-
sunun hərbi qulluqçuları tərəfindən 
saxlanılaraq ələ keçirilib.

İstintaqla Alyoşa Xosrovyanın beş 
azərbaycanlıya əsirlikdə olduqları 
müddətdə işgəncə verməsi, onlarla 
qəddar və qeyri-insani rəftar etməsi 
müəyyənləşdirilib. Belə ki, Alyoşa 
Xosrovyan 1994-cü ilin aprelində 
Müdafiə Nazirliyinin N saylı hərbi 
hissəsinin əsir düşmüş sabiq əsgərini 
Xocavənd rayonunun Mısmına (Ağ-
bulaq) kəndindəki yaşayış evlərinin 

birində qanunsuz olaraq saxlanılan 
zaman, qondarma “Dağlıq Qarabağ 
respublikası”nın “müdafiə naziri” 
Babayan Samvel Andranikoviç üçün 
həmin kənddə evin tikintisində ağır 
işlərin görülməsinə məcbur edib ona 
müxtəlif dərəcəli xəsarətlər yetirib.

Bundan başqa, Alyoşa  Xosrovyan 
Azərbaycan Silahlı Qüvvələrinin 
1993-1994-cü illərdə əsir düşərək 
Şuşa şəhər həbsxanasında qanunsuz 
saxlanılan əsgərlərinə qarşı da xüsusi 
qəddarlıq nümayiş etdirərək onlara 
mütəmadi qaydada döymə, ac-susuz 
saxlama, fiziki və psixi iztirablar 
yetirməklə işgəncə verib.

Alyoşa Xosrovyan Azərbaycan 
Respublikasının ərazilərində kəşfiyyat 
xarakterli hərəkətlər apararkən 
2020-ci il oktyabrın 3-də Azərbaycan 
silahlı bölmələrinin hərbi qulluqçuları 
tərəfindən ələ keçirilib.

Lüdvik Mkrtiçyan və Alyoşa 
Xosrovyanın Cinayət Məcəlləsinin 
113-cü (işgəncə), 115.2-ci (müharibə 
qanunlarını və adətlərini pozma), 
279.1-ci (qanunvericiliklə nəzərdə 
tutulmayan silahlı birləşmələri 
və ya qrupları yaratma), 318.2-ci 
(Azərbaycan Respublikasının dövlət 
sərhədini qanunsuz olaraq keçmə) və 
digər maddələri ilə nəzərdə  tutulan 
cinayətləri törətmələrinə əsaslı 
şübhələr müəyyən edildiyindən onlara 
həmin maddələr üzrə ittiham elan 
edilməklə barələrində məhkəmənin 
qərarı ilə həbs qətimkan tədbiri seçi-
lib. Mayın 20-də iş üzrə ittiham aktı 
təsdiq edilərək baxılması üçün Bakı 
Hərbi Məhkəməsinə göndərilib.

Qazaxıstan şirkətləri azad edilmiş  
ərazilərimizin bərpasında iştirakda maraqlıdır
İqtisadiyyat naziri 

Mikayıl Cabbarov 
Qazaxıstanın 
Azərbaycandakı səfiri 
Serjan Abdıkərimov ilə 
görüşüb.

İqtisadiyyat Nazirliyi-
nin mətbuat xidmətindən 
bildirilib ki, görüşdə 
M.Cabbarov ölkəmizin 
Qazaxıstanla əlaqələrinin 
yüksək səviyyədə oldu-
ğunu, müxtəlif iqtisadi 
sahələrdə əməkdaşlığın 
uğurla davam etdirildiyini 
vurğulayıb, qarşılıqlı iqti-
sadi münasibətlərin daha 
da möhkəmləndiriləcəyinə 
əminliyini ifadə edib. Na-
zir bildirib ki, hazırda 
tərəflər arasında iqtisadi 
əməkdaşlığın inkişafını 
ehtiva edən bir sıra sənədlər 
müzakirə olunur, qarşılıqlı 
ticarətin genişləndirilməsi 
istiqamətində iş  aparılır. 
2021-ci ilin mayında Qa-
zaxıstanın Nur-Sultan 
şəhərində açılmış 
Azərbaycan Ticarət Evi 

bu sahədə əlverişli mexa-
nizmdir. Bununla yanaşı, 
ixrac missiyalarının və 
işgüzar görüşlərin davam 
etdirilməsi ikitərəfli əlaqələrin 
genişləndirilməsi baxımından 
əhəmiyyətlidir.

M.Cabbarov qeyd edib ki, 
ölkələrimiz arasında səmərəli 
investisiya əməkdaşlığı 
həyata keçirilir. Qazaxıstan-

dan Azərbaycanın qeyri-neft 
sektoruna 94 milyon dollar, 
Azərbaycan tərəfindən isə 
Qazaxıstanın qeyri-neft 
sektoruna 203 milyon dol-
lardan çox sərmayə qoyu-
lub. Azərbaycanda sənaye, 
aqrar, ticarət, xidmət, tikinti 
və nəqliyyat sahələri üzrə 
 Qazaxıstanın 145 şirkəti 
qeydiyyatdan keçib.

Görüşdə ticarət, tranzit- 
logistika, sənaye, kənd 
təsərrüfatı, turizm və s. 
sahələrdə tərəfdaşlığın 
gücləndirilməsi üçün bö-
yük potensial qeyd edilib, 
işğaldan azad edilmiş 
ərazilərimizin inkişafı kon-
sepsiyası, aparılan bərpa 
işləri barədə məlumat verilib, 
Qazaxıstan şirkətlərinin 

yenidənqurma işlərində 
iştirak imkanları diqqətə 
çatdırılıb.

Tərəflər iqtisadi-ticarət 
əlaqələri, ölkəmizin işğaldan 
azad olunmuş ərazilərinin 
bərpası üzrə əməkdaşlıq və 
digər məsələlər barədə fikir 
mübadiləsi aparıblar.

“Xalq qəzeti”

Azərbaycan Respublikasının Baş prokuroru  Kamran 
Əliyevin rəhbərlik etdiyi nümayəndə heyətinin 
Rusiya Federasiyasının Baş Prokurorluğu, Avropa 

Şurası və Beynəlxalq Prokurorlar Assosiasiyasının birgə 
təşkilatçılığı ilə Avropa prokurorluq orqanları rəhbərlərinin 
konfransında iştirak etmək üçün Rusiya Federasiyasının 
Sankt-Peterburq şəhərinə səfəri başlayıb.

Hicran
Машинописный текст
S.3.




